
A Homenaxe “O escritor na súa terra” naceu en 1995 e medra connosco en 2007 con vocación de celebración múltiple e popularmente partillada coa compaña da figura das nosas letras homenaxeada, arroupada sempre co contorno familiar, de veciñanza e de amizade cos que cada un cohabita.
Nesta altura da homenaxe-convivio que hai uns minutos comezamos, achegámonos á casa natal de Manuel Lourenzo para nela deixarmos de xeito imborrábel a memoria das vivencias emocionais compartidas neste 8 de xullo de 2006 gravadas na pedra, no mesmo elemento que desde antano representa a inmortalidade, a perpetuidade inalterada fronte aos seres vivos sometidos a un proceso de cambio co paso do tempo.
A cita que esta pedra que agora descubrimos desde hoxe rememora a figura do dramaturgo Manuel Lourenzo, converterá en personaxe protagonista esta casa e levaraa á escena aberta do recoñecemento, vencellando este espazo privado privado que é a casa do mundo interior vivencial do escritor ao outro espazo público que coloca o noso dramaturgo, para a sociedade e na sociedade, no seu cosmos primario, nun tempo e nun lugar que dá razón da nosa historia individidual e colectiva.

Porque a casa onde naceron e viviron os nosos escritores e escritoras son lugares de grande importancia nas súas biografías e nas súas obras. Consecuentemente, tamén o deben ser para a nosa historia colectiva e mais para a historia cultural das nosas aldeas, vilas e cidades.

É esta premisa a que conduce a AELG a asumir un papel activo e responsábel cara á elaboración dun inventario de casas dos nosos escritores e escritoras. O seu estudo e documentación será o primeiro paso para a súa posterior inclusión no inventario do patrimonio cultural e literario de Galiza, un proxecto ilusionante que acabamos de encetar e para o que contaremos coa colaboración de moitos dos socios e socias da AELG.

Para lembranza de todos e todas, en presente e en futuro Nesta casa naceu o dramaturgo Manuel Lourenzo o 15 de abril de 1943.

Mercedes Queixas Zas

Secretaria Xeral da AELG

